
Vedgåande arbeid for å få til eit nasjonalt skrivesenter i Trondheim 
 
Bakgrunn 
Sidan desember 2004 har ei gruppe samansett av fagfolk frå HiST og NTNU, leia av Synnøve 
Matre, arbeidd for å få til eit nasjonalt senter for skriveforsking og skriveopplæring i 
Trondheim – knytt til HiST. Det er eit stort behov for å få oppretta eit slikt senter. Skriving 
framstår i vår tid som ein meir sentral basiskompetanse enn nokon gong før i historia. Vi er 
avhengige av å skriva i langt større grad enn tidlegare, og krava til skriftleg kompetanse har 
auka. Skriving er også blitt ein vesentleg kunnskapsstrategi. Vi bearbeider mykje av den 
informasjonen vi møter, gjennom skriving. Dette gjer vi på ulike måtar innanfor ulike fagfelt. 
Samstundes er skriving som fenomen i sterk endring. Nye medier og nye måtar å bruka IKT 
på inneber at skriving ikkje lenger berre kan sjåast på som eit verbalspråkleg fenomen; 
skriftleg tekst opptrer nå saman med bilete, video, grafikk og lyd i multimedier. Alt dette 
skaper nye spørsmål i forskinga og nye utfordringar i opplæringa. Vi manglar eit breitt 
kunnskapsreservoar som kan gjera oss i stand til å møta desse og andre utfordringar på ein 
god måte. Dette er bakgrunnen for det arbeidet som no er sett i gang. 
 
Oppgåver og kompetanse 
Oppgåvene til eit skrivesenter vil vera å arbeida med forsking på skriving på tvers av fag, i 
utdanningssamanheng og i arbeidslivet, utvikla nasjonale prøvar, administrera dei og utdanna 
kurshaldarar og også driva kurs sjølv – for å nemna noko av det viktigaste. Senteret vil såleis 
ha behov for både høg forskingskompetanse og undervisningskompetanse. I tillegg vil det 
vera viktig å sikra at vi får utvikla ny kompetanse gjennom stipendiatstillingar. 
Kompetansepersonar utanfrå må også knytast til eit slikt senter. Elles har vi her i Trondheim 
stor skrivefagleg kompetanse som vi kan spela på. 
  
Kva må skje? 
For å få til eit slikt skrivesenter må sentrale myndigheiter gi tilslutning til ideen. Får vi 
senteret på budsjettet til departementet, vil det kunna tilflyta oss mykje friske midlar både til 
etablering og drift (jf. tilsvarande nasjonale sentra for matematikk, naturfag og lesing).  
 Det vil vera viktig i denne samanhengen at HiST er villig til å prioritera feltet 
skriveforsking, t.d. i form av oppretting av stipendiatstillingar. 
 Elles vil det i første omgang vera behov for midlar til det førebuingsarbeidet som vi nå 
er inne i, stipulert til ½ stilling i eitt år + driftsmidlar 2-300 000 kr. Midlane vil gå m.a. til å 
dekka utgifter i samband med førebuinga til ein nordisk konferanse om utfordringar for 
skriveforsking og skriveopplæring i dag og til oppbygging av både eit nasjonalt og eit  
internasjonalt nettverk. Vi planlegg konferansen her i Trondheim hausten 2006. Ein nasjonal 
programkomite (5-7 personar) må etablerast. Komiteen med eit nettverk må ha i alle fall eitt 
relativt omfattande arbeidsseminar før konferansen.  
 Så langt har både HiST/ALT og NTNU (ISK og PLU) skote inn ressursar på til saman 
om lag 100 000 kr i samband med at vi arrangerte eit svært så vellukka nasjonalt seminar i 
juni 2005 (m/ representantar frå sentrale myndigheiter til stades). I tillegg har Synnøve Matre, 
Geir Botten og Jon Smidt ved ALT nytta av sin arbeidsressurs til arbeidet.  
 Når det gjeld lokale til eit slikt skrivesenter, så meiner vi at HiST/ALT har areal å ta 
av. Loftet i C-fløya kan vera ein muligheit. Det vil krevja utbetring/ombygging på linje med 
det som har vore gjort i A- og B-fløya. Det fins andre muligheiter også.  
 Tidsperspektivet vårt er å ha senteret på plass ved utgangen av 2006, eller tidleg i 
2007.  



 Meir informasjon om arbeidet og planane for eit nasjonalt skrivesenter finn de i notatet 
som følgjer ved.  

